
Annotatsiya: Ushbu maqolada iqtisodiy inqiroz sharoitida korxonalarda likvidlilikni ta’minlash va uni samarali 
boshqarishning nazariy va amaliy jihatlari yoritilgan. Xususan, inqiroz davrida moliyaviy barqarorlikni saqlab qolishda pul 
oqimlarini optimallashtirish, xarajatlarni kamaytirish, moliyaviy zaxiralarni shakllantirish hamda risklarni oldindan baholash 
kabi strategik yondashuvlarning ahamiyati tahlil qilingan. Shuningdek, xorijiy korxonalar tajribasiga asoslangan amaliy 
tavsiyalar ham berilgan. 

Kalit soʻzlar: Likvidlilik, iqtisodiy inqiroz, moliyaviy boshqaruv, pul oqimi, risklarni boshqarish, xarajatlarni optimallashtirish, 
barqarorlik, korxona strategiyasi.
Abstract: The article examines the theoretical and practical aspects of ensuring enterprise liquidity and its effective 
management under economic crisis conditions. In particular, it analyzes the importance of strategic approaches such as 
cash flow optimization, cost reduction, formation of financial reserves, and risk assessment in maintaining financial stability 
during a crisis. The article also provides practical recommendations based on the experience of foreign enterprises.

Key words: Liquidity, economic crisis, financial management, cash flow, risk management, cost optimization, stability, 
enterprise strategy.
Аннотация: В статье рассматриваются теоретические и практические аспекты обеспечения ликвидности 
предприятий и ее эффективного управления в условиях экономического кризиса. В частности, анализируется 
значение таких стратегических подходов, как оптимизация денежных потоков, сокращение издержек, 
формирование финансовых резервов, оценка рисков в поддержании финансовой устойчивости в условиях 
кризиса. Также даются практические рекомендации, основанные на опыте зарубежных предприятий. 

Ключевые слова: Ликвидность, экономический кризис, финансовый менеджмент, денежный поток, управление 
рисками, оптимизация затрат, устойчивость, стратегия предприятия.

K I R I S H
Hozirgi global iqtisodiy muhit yuqori darajadagi o‘zgaruvchanlik va beqarorlik bilan tavsiflanadi. Geosiyosiy 

ziddiyatlar, pandemiyalar, iqlimdagi keskin o‘zgarishlar, shuningdek, moliyaviy bozorlardagi tebranishlar turli 
miqyosdagi xo‘jalik yurituvchi subyektlarning moliyaviy holatiga sezilarli darajada ta’sir ko‘rsatmoqda. Ayniqsa, 
kichik va o‘rta biznes vakillari bunday global salbiy omillarga nisbatan ancha ta’sirchan bo‘lib, ularning moliyaviy 
chidamliligi cheklangan resurslar, zaxiralarning yetishmasligi va tashqi moliyaviy yordamga bo‘lgan yuqori 
qaramlik bilan belgilanadi.

Jahon banki tomonidan o’tkazilgan tadqiqot natijalariga ko‘ra, kichik ishlab chiqarish korxonalar pandemiya 
davrida o‘rtacha 53–59 kun davomida o‘z xarajatlarini qoplay olgan, yirik korxonalar esa bu borada 65 kunlik 
moliyaviy imkoniyatga ega bo‘lgan [1]. Bu esa iqtisodiy muhitdagi beqarorlik hech bir subyektni chetlab 
o‘tmasligini, xususan, likvid vositalarga ega bo‘lish har qanday korxona uchun strategik ustuvorlik kasb etishini 
ko‘rsatadi. Inqiroz sharoitida nafaqat daromadlar keskin kamayadi, balki tashqi moliyaviy manbalarga kirish 
imkoniyati ham sezilarli darajada cheklanadi. Shunday sharoitda ishlab chiqaruvchi yoki xizmat ko‘rsatuvchi 
subyektlarning moliyaviy barqarorligini saqlab qolishida likvidlikni boshqarish muhim rol o‘ynaydi.

Umuman olganda, har qanday hajmdagi xo‘jalik yurituvchi subyektlarning iqtisodiy va moliyaviy barqarorligi 
mamlakat makroiqtisodiy holatining asosiy drayverlaridan biri hisoblanadi. Bu jarayonda ayniqsa yirik korxonalar 
muhim o‘rin tutadi. Ularning kapital bazasi, moliyaviy imkoniyatlari va diversifikatsiyalangan faoliyati iqtisodiy 
inqirozga bardosh berish qobiliyatini oshiradi. Ular inqiroz davrida tez bankrotlikka uchramay, xarajatlarni 

optimallashtirish, bozor talabiga moslashish, yangi imkoniyatlardan foydalanish orqali o‘z pozitsiyasini 
mustahkamlashga harakat qiladi.

Biroq kichik va o‘rta biznes subyektlari bu borada nisbatan zaif hisoblanadi. Ular yetarli moliyaviy zaxiralarga 
ega emasligi sababli ko‘p hollarda inqiroz bosimiga bardosh bera olmay, bozorni tark etishga majbur bo‘ladi. Bu 
esa ishsizlikning ortishi, soliq tushumlarining kamayishi va iqtisodiy muvozanatning buzilishiga olib keladi. Shu 
boisdan, iqtisodiy siyosatda har ikki qatlam – yirik va kichik biznesning barqaror faoliyatini ta’minlash muhim 
strategik yo‘nalishdir.

Kichik va o‘rta biznes subyektlari nafaqat inqiroz vaqtida, balki barqaror iqtisodiy sharoitlarda ham 
muntazam qo‘llab-quvvatlanishi lozim. Sababi, ularning faoliyati iqtisodiyotda bandlik, innovatsiya va raqobatni 
ta’minlashda muhim o‘rin tutadi. Shu nuqtai nazardan, yurtimizda amalga oshirilayotgan islohotlar kichik 
biznesga doimiy tayanch bo‘lib xizmat qilmoqda. Xususan, Vazirlar Mahkamasining “Kichik biznesni uzluksiz 
qo‘llab-quvvatlash” kompleks dasturini amalga oshirish to‘g‘risidagi qarori ushbu qatlamning iqtisodiy tizimdagi 
barqaror o‘rnini mustahkamlashga qaratilgan siyosatning amaliy ifodasidir [2].

Yuqoridagilardan kelib chiqib, inqiroz sharoitida har qanday ishlab chiqaruvchi korxona uchun likvidlilikni 
to‘g‘ri boshqarish nafaqat faoliyatni davom ettirish, balki iqtisodiy o‘sishga hissa qo‘shish uchun ham muhim 
omil hisoblanadi. Shunday ekan, likvidlikni ta’minlash va moliyaviy moslashuvchanlikni oshirish har qanday 
xo‘jalik yurituvchi subyektning ustuvor strategiyasiga aylanishi zarur.

M A V Z U G A  O I D  A D B I Y O T L A R  S H A R H I
Korxonalarda likvidlilikni boshqarish masalasi iqtisodiy fanlarda muhim yo‘nalishlardan biri hisoblanadi. 

Mazkur mavzu bo‘yicha ko‘plab mahalliy va xorijiy olimlarning ilmiy tadqiqotlarida likvidlik tushunchasi, uni 
ta’minlash usullari hamda inqiroz sharoitida moliyaviy barqarorlikni saqlab qolish strategiyalari chuqur 
o‘rganilgan. 

Xususan, R. Soliyev va A. Toshpulatovlarning “Korxona moliyasini boshqarish” nomli qo‘llanmasida 
likvidlilikning turlari, ularni aniqlash ko‘rsatkichlari va korxona pul oqimlarini boshqarish mexanizmlari yoritilgan. 
Mualliflar inqiroz sharoitida likvid vositalarning yetarli bo‘lishi korxonaning to‘lovga qobiliyatliligini saqlab 
qolishdagi asosiy omil ekanligini ta’kidlaydilar. 

Shuningdek, xorijiy adabiyotlardan P. Rose va S. Hudgins tomonidan yozilgan “Bank Management and 
Financial Services” asarida moliyaviy institutlar misolida likvidlik xavfini boshqarish usullari va moliyaviy 
ehtiyotlarning shakllantirilishi batafsil tahlil qilingan. Ushbu manbada risklarni boshqarishning zamonaviy 
yondashuvlari, jumladan, stress-testlar va ssenariy tahlili metodlari haqida amaliy tavsiyalar berilgan [4]. 

Yana bir muhim manba sifatida Xalqaro Valyuta Jamg‘armasi va Jahon banki tomonidan tayyorlangan 
moliyaviy barqarorlikka oid hisobotlar keltiriladi. Ularning tadqiqotlarida turli mamlakatlar tajribasi asosida 
inqirozga qarshi moliyaviy choralar va likvidlikni qo‘llab-quvvatlash mexanizmlari ko‘rsatib o‘tilgan [5] [6]. 

Shuningdek yurtimizdagi vaziyat statistik tahlil qilinib, Markaziy bank va Iqtisodiy tadqiqotlar markazi 
hisobotlarida ishlab chiqarish korxonalarida aylanma mablag‘lar tanqisligi, kechiktirilgan to‘lovlar va kapital 
aylanishining sekinligi likvidlikka salbiy ta’sir ko‘rsatayotgani ta’kidlanadi. Mazkur muammolarni bartaraf etish 
maqsadida korxonalarga xarajatlarni optimallashtirish, zaxiraviy mablag‘larni shakllantirish hamda davlat 
kafolati ostidagi moliyaviy vositalardan samarali foydalanish tavsiya etiladi [7] [8].

T A D Q I Q O T  M E T O D O L O G I YA S I
Ushbu ilmiy tadqiqot ishida iqtisodiy inqiroz sharoitida ishlab chiqaruvchi korxonalarda likvidlilikni boshqarish 

bo‘yicha mavjud nazariy yondashuvlar va amaliy tajribalarni o‘rganish maqsadida bir qator ilmiy-uslubiy 
yondashuvlardan foydalanildi. Xususan, tizimli tahlil, ilmiy mushohada, sintezlash, induksiya va deduksiya, 
empirik baholash, statistik ma’lumotlarni guruhlash, solishtirma tahlil, prognozlash hamda ilmiy abstraksiyalash 
usullaridan keng foydalanildi. 

Tadqiqot jarayonida xorijiy korxonalar tajribasi asosida inqiroz davrida likvidlikni saqlab qolish uchun 
qo‘llanilgan strategik choralar tahlil qilindi. Shuningdek, mahalliy korxonalar faoliyatiga oid ochiq manbalar 
va iqtisodiy hisobotlar asosida moliyaviy barqarorlikni saqlashda pul oqimlarini boshqarish, xarajatlarni 
optimallashtirish va risklarni baholash kabi yondashuvlar o‘rganildi.

T A H L I L  V A  N A T I J A L A R
Iqtisodiy inqiroz sharoitida har qanday ishlab chiqaruvchi korxona uchun likvidlikni saqlab qolish muhim 

strategik masalaga aylanadi. Likvidlik — bu korxonaning o‘zining qisqa muddatli moliyaviy majburiyatlarini 
vaqtida bajarish qobiliyatidir. Inqiroz paytida aynan shu qobiliyat zaiflashadi. Bu jarayon turli omillar orqali 

yuzaga keladi: sotuv hajmining keskin pasayishi, xaridorlar to‘lovga qodir bo‘lmasligi, xomashyo narxining 
o‘zgarishi, banklar tomonidan kreditlashning kamaytirilishi va valyuta bozoridagi beqarorlik. 

Birinchidan, inqiroz korxonalarning asosiy moliyaviy oqimini buzadi. Bu esa o‘z navbatida ishlab 
chiqarishning to‘xtashiga, ishchilar sonining qisqarishiga, yetkazib beruvchilar bilan hisob-kitobning kechikishiga 
olib keladi. Masalan, Xitoy avtomobil sanoatida yuzlab kichik yetkazib beruvchilar BYD va Geely kabi yirik 
kompaniyalardan oylab to‘lov ololmagan holatlar qayd etilgan. Financial Times’ning 2024-yilgi ma’lumotlariga 
ko‘ra, ayrim yetkazib beruvchilarga 200 kungacha to‘lov amalga oshirilmagan. Bu esa ularning ham moliyaviy 
barqarorligiga bevosita zarba bo‘lgan[9]. 

Ikkinchidan, inqiroz davrida korxonalar oldida turgan asosiy muammolardan yana biri bu — ortib borayotgan 
qarz yuki va moliyaviy resurslarning cheklanishidir. Germaniyada, masalan, 2025-yilning birinchi choragida 
bankrotlikka uchragan kompaniyalar soni o‘tgan yilga nisbatan 13,1% ga oshgan. Shu davrda iqtisodiy da’volar 
qiymati 19,9 milliard yevroga yetgan [10]. Bu raqamlar nafaqat likvidlik inqirozining kuchli bosimini, balki 
korxonalarning mavjud moliyaviy zaxiralari yetarli emasligini ham ko‘rsatadi. 

Uchinchidan, moliyaviy institutlar tomonidan moliyalashtirish imkoniyatlarining qisqarishi ham likvidlik 
muammosini kuchaytiradi. O‘zbekiston misolida qaraydigan bo‘lsak, 2023-yilda banklarning likvidlik qoplovi 
160% atrofida bo‘lgan. Bu yaxshi ko‘rsatkich bo‘lsa-da, inqiroz paytida korxonalar uchun kredit olish imkoniyatlari 
cheklanishi mumkin, chunki banklar risklarni kamaytirish maqsadida kreditlash siyosatini ehtiyotkorlik bilan 
yuritadi. Shu bilan birga, muammoli kreditlar darajasi o‘sib borayotganligi bank sektorining ishonchliligiga ham 
ta’sir ko‘rsatadi.

To‘rtinchidan, inflyatsiya va valyuta kurslarining beqarorligi, ayniqsa importga bog‘liq korxonalar uchun 
likvidlik muammolarini keskinlashtiradi. Valyutadagi noaniqliklar natijasida, korxonalar o‘z zaxira mablag‘larini 
yo‘qotadi yoki noto‘g‘ri rejalashtiradi. Bu holat, ayniqsa O‘zbekistonning ayrim sanoat tarmoqlarida — 
mashinasozlik, oziq-ovqat yoki farmatsevtika sohalarida sezilarli darajada yaqqol ko‘rinadi. 

Shunday qilib, inqiroz davrida korxonalar oldida likvidlikni saqlab qolish uchun murakkab muammolar 
paydo bo‘ladi. Bu muammolarni samarali boshqarish uchun korxona darajasida moliyaviy oqimlarni doimiy 
nazorat qilish, zaxira fondlarini shakllantirish, xarajatlarni optimallashtirish va risklarni oldindan aniqlab, ularga 
qarshi strategiyalar ishlab chiqish zarur bo‘ladi. Inqiroz — bu muammo bo‘lishi bilan birga, imkoniyatlar davridir 
ham. Aynan shu paytda korxonalar o‘z moliyaviy boshqaruvini kuchaytirishi, strategik fikrlashni rivojlantirishi 
va barqarorlikka intiluvchi samarali modelga o‘tishi mumkin. Inqiroz davrida har bir so‘mning ahamiyati ortadi. 
Shu sababli ko‘plab korxonalar o‘z xarajatlarini qayta ko‘rib chiqib, keraksiz yoki daromadga bevosita ta’sir 
qilmaydigan faoliyat turlarini vaqtincha to‘xtatadi yoki qisqartiradi. Masalan, reklama byudjetlari, xizmat safarlari 
yoki tashqi maslahat xizmatlariga sarflanadigan mablag‘lar kesiladi.

Shuningdek, kredit liniyalari bilan oldindan kelishuv tuzish, moliyaviy sug‘urta va grant resurslarini jalb etish 
ham zaxira shakllantirishning zamonaviy usullariga kiradi.

2008-yilgi moliyaviy inqirozdan so‘ng ko‘plab kompaniyalar favqulodda budjetlarni shakllantirish, 
xarajatlarni tezkor tarzda ko‘rib chiqish va haftalik asosda pul harakatini kuzatish kabi yondashuvlarni joriy 
etdilar. Masalan, Walmart kompaniyasi likvidlikni real vaqt rejimida tahlil qilish tizimi orqali har bir moliyaviy 
qarorning barqarorlikka ta’sirini baholaydi. Bu orqali kompaniya inqiroz sharoitida ham kreditga kam ehtiyoj 
sezadi, moliyaviy mustaqilligini saqlab qoladi.

Shu bilan birga, Germaniya hukumati tomonidan taqdim etilgan “KfW” kredit liniyalari inqiroz vaqtida o‘rta 
va kichik biznes uchun muhim moliyaviy zaxira vazifasini bajargan.

Janubiy Koreya tajribasi inqirozga qarshi kurashishda raqamli transformatsiya va moliyaviy 
texnologiyalardan keng foydalanishni ko‘zda tutadi. Mamlakatdagi yirik kompaniyalar — masalan, Samsung — 
moliyaviy jarayonlarni avtomatlashtirish, xarajatlar tahlilini raqamlashtirish, tezkor qaror qabul qilish tizimlarini 
joriy etgan. Shu bilan birga, hukumat tomonidan kichik korxonalar uchun ishlab chiqilgan “Emergency Fund 
+ Digital Transition” dasturi raqamli savdoga o‘tish, onlayn hisobot yuritish va pul oqimlarini elektron nazorat 
qilishni yo‘lga qo‘ygan. Bu yondashuv kichik biznesga yangi bozor segmentlariga chiqish imkonini bergan. 

Rivojlangan davlatlar tajribasi – xususan, AQSH, Germaniya va Janubiy Koreya korxonalari tomonidan 
qo‘llanilayotgan strategiyalar – O‘zbekiston tadbirkorlik subyektlari uchun ham samarali yo‘nalishlar bo‘lib 
xizmat qilishi mumkin.

X U L O S A  V A  T A K L I F L A R
Yuqoridagilardan kelib chiqib, inqiroz sharoitida har qanday ishlab chiqaruvchi korxona uchun likvidlilik 

darajasini saqlab qolish nihoyatda muhim hisoblanadi. Ayniqsa, iqtisodiy beqarorlik, talabning pasayishi, 
narxlarning o‘zgaruvchanligi va moliyaviy resurslarga kirishning cheklanishi kabi omillar kuchaygan davrlarda, 
korxonaning moliyaviy barqarorligini saqlab qolish bevosita uning likvidligiga bog‘liq bo‘ladi. Ishlab chiqaruvchi 
korxonalar ko‘pincha katta miqdordagi xomashyo, uskunalar va ishchi kuchiga tayanadi. Bunday sharoitda 

mablag‘larning to‘g‘ri taqsimlanmasligi yoki pul oqimlarining izdan chiqishi, butun ishlab chiqarish jarayonining 
to‘xtashiga olib kelishi mumkin. Shu sababli inqiroz davrida korxonalar nafaqat daromad olish, balki mavjud 
moliyaviy resurslarni saqlab qolish, ularni samarali boshqarish va xavflarni minimallashtirishga ham alohida 
e’tibor qaratishi lozim. Shundan kelib chiqib korxonalarda joriy etilishi kerak bo’lgan ayrim strategiyalar 
quyidagilarni tashkil etadi:

Pul oqimlarini optimallashtirish. 
Debitor qarzlarni qisqartirish: to‘lov muddati ortib ketgan mijozlar bilan ishlash tartiblarini kuchaytirish, 

muddatli chegirmalar (diskontlar) orqali erta to‘lovlarni rag‘batlantirish; 
Kreditorlarga to‘lov muddatini uzaytirish: yetkazib beruvchilar bilan qayta muzokaralar olib borib, qulayroq 

to‘lov shartlarini kelishib olish; 
Budjetlashtirish va pul oqimi prognozi: har oylik kassa oqimlarini rejalashtirish, kutilmagan xarajatlar uchun 

limitlar belgilash; 
Avtomatlashtirilgan hisob-kitob tizimlarini joriy qilish: 
ERP yoki CRM kabi raqamli boshqaruv tizimlari orqali real vaqt asosida xarajatlar va tushumlarni monitoring 

qilish.
2. Xarajatlarni qisqartirish.  Iqtisodiy inqiroz sharoitida korxonalar uchun eng maqbul strategiyalardan biri bu 

– xarajatlarni tizimli tahlil qilish va operatsion samaradorlikni oshirishdir. Buning uchun korxonalar, avvalo, har 
chorakda pul oqimlarini monitoring qilib borishi, doimiy xarajatlar (ijara, elektr energiyasi, transport, ma’muriy 
xizmatlar va boshqalar) bo‘yicha optimallashtirish ishlarini amalga oshirishi zarur.

Shuningdek, quyidagilarga alohida e’tibor qaratilishi lozim:
Zarur bo‘lmagan xarajatlarni qisqartirish: xizmat safarlari, ortiqcha inventar, marketing kampaniyalari yoki 

ijtimoiy tadbirlar uchun rejalashtirilgan, ammo hozirgi sharoitda samarasi past bo‘lgan xarajatlarni vaqtincha 
to‘xtatish.

Faoliyatni avtomatlashtirish: mehnat va vaqt resurslarini tejash maqsadida texnologik yechimlardan 
foydalanish.

Mavjud aktivlardan maksimal foydalanish: mavjud ishlab chiqarish quvvatlari, uskunalar va ombor 
resurslarini samarali boshqarish orqali yangi investitsiyalarni kechiktirish.

Bunday yondashuvlar nafaqat likvidlikni saqlab qolishda, balki inqirozdan keyingi tiklanish davrida 
korxonaning moliyaviy holatini mustahkamlashga xizmat qiladi.

3.Moliyaviy zaxiralarni shakllantirish amaliyoti. Inqiroz paytida korxonalarning mavjud mablag‘lari 
yetishmasligi mumkin. Shu boisdan, oldindan moliyaviy zaxira fondlarini shakllantirish va ularni oqilona 
boshqarish muhim ahamiyatga ega. Korxonalar quyidagilarni amalga oshirishlari lozim:

Favqulodda holatlar fondi tuzish: daromadning ma’lum foizini har oy chetga ajratib borish orqali moliyaviy 
“yostiqcha” hosil qilish;

Qisqa muddatli depozitlar yoki tez likvidlanuvchi aktivlarga sarmoya kiritish;
Zaxira fondlarini turli valyutalarda saqlash orqali valutaviy tavakkalchilikni kamaytirish.
4. Risklarni boshqarish. Bundan tashqari, risklarni boshqarish tizimini kuchaytirish, bozorning real holatini 

o‘rganib strategik qarorlar qabul qilish ham korxona likvidligini ta’minlashda muhim rol o‘ynaydi. Shunday qilib, 
iqtisodiy inqiroz sharoitida korxonalar o‘z faoliyatining davomiyligini saqlab qolish va barqaror rivojlanishni 
ta’minlash uchun likvidlikni samarali boshqarishga alohida e’tibor qaratishlari lozim. Bu esa nafaqat korxonaning 
moliyaviy omon qolishini, balki uzoq muddatli muvaffaqiyatini ham belgilab beradi. Buning uchun korxonalar 
quyidagi choralarni amalga oshirishlari zarur:

Bozor tahlilini muntazam olib borish: talab va taklifdagi o‘zgarishlar, narxlarning tebranishi, raqobatchilar 
harakatlari kabi omillarni tizimli ravishda o‘rganish orqali tezkor va moslashuvchan qarorlar qabul qilish.

Stress-testlar va ssenariy tahlilini joriy etish: turli noaniqlik sharoitlarini modellash orqali korxona moliyaviy 
holatiga potentsial ta’sirlarni baholash va shunga mos himoya choralarini ishlab chiqish.

Diversifikatsiya strategiyasini ishlab chiqish: mijozlar, mahsulotlar va bozorlarga nisbatan haddan tashqari 
qaramlikni kamaytirish maqsadida ta’minot va savdo tarmoqlarini kengaytirish.

Sug‘urta mexanizmlaridan foydalanish: xatarli aktivlar va operatsiyalarni moliyaviy himoya ostiga olish 
orqali kutilmagan yo‘qotishlarni minimallashtirish.

Favqulodda holatlar uchun harakat rejasi ishlab chiqish: ta’minot zanjiridagi uzilishlar, kadrlar yetishmovchiligi 
yoki moliyaviy oqimdagi uzilishlarga tayyor turish uchun aniq va sinovdan o‘tgan rejalarning mavjudligi.

Bunday tizimli yondashuvlar korxonalarga nafaqat mavjud xatarlarni kamaytirish, balki yangi imkoniyatlarni 
aniqlab, ularni tezda o‘zlashtirish orqali o‘z likvidligini barqaror holatda ushlab turishga yordam beradi.

Xulosa qilib aytganda, korxonalar uchun iqtisodiy inqiroz sharoitida likvidlikni boshqarish — bu nafaqat 
moliyaviy masala, balki umumiy strategik fikrlash va tezkor qaror qabul qilish madaniyatining ifodasidir. 
Xarajatlarni keskinlashtirmasdan optimallashtirish, oqilona pul oqimi siyosati yuritish va zaxira fondlarini yaratish 

kabi strategiyalar korxonalarning inqirozga bardosh berish salohiyatini oshiradi. Aynan ushbu yondashuvlar 
inqirozdan omon chiqish yo‘lidagi eng samarali vositalar sirasiga kiradi.

